
Visi YKSM bentuk Melayu berdaya saing, bertamadun 
 
Radzi Mustapha 
TIMBALAN Perdana Menteri, Datuk Seri Abdullah Ahmad Badawi akan 
menyempurnakan pelancaran Yayasan Kajian & Strategi Melayu (YKSM) pada 
Majlis Malam Amal di sebuah hotel terkemuka di Kuala Lumpur, esok.  Antara 
lain visi YKSM adalah membentuk masyarakat Melayu supaya mempunyai daya 
saing, bertamadun dan dihormati bagi melaksanakan tanggungjawab sebagai 
penggerak utama pembangunan negara berbilang kaum ini. 
  Sebenarnya sudah banyak kali kita dengar mengenai penubuhan dan kegiatan 
yayasan atau badan lain yang bergiat ke arah membentuk bangsa Melayu 
supaya menjadi lebih maju. Oleh itu, mengapakah pentingnya dan apakah 
fungsi YKSM ditubuhkan pada waktu ini. 
  Sehubungan itu, penulis RADZI MUSTAPHA mewawancara Pengarah Kerja YKSM, 
Profesor Datuk Dr Sulaiman Md Yassin bagi menerangkan mengenai YKSM dan 
mengapa yayasan itu ditubuhkan. 
  SOALAN: Sudah banyak kita dengar mengenai penubuhan yayasan atau badan 
lain yang bergiat untuk memajukan masyarakat Melayu di negara ini. Oleh 
itu apakah perlu YKSM diwujudkan? 
  DR SULAIMAN: Keberkesanan kepemimpinan Perdana Menteri Datuk Seri Dr 
Mahathir Mohamad dan timbalannya Datuk Seri Abdullah Ahmad Badawi serta 
pembangunan ekonomi yang pesat telah menjadikan Malaysia sebuah negara 
Islam contoh yang disegani. Rakyatnya secara menyeluruh telah mengecap 
banyak manfaat dan kemudahan. Bagaimanapun, kita harus juga sedar bahawa 
pencapaian ini tidak akan kekal selamanya dan ia banyak bergantung kepada 
daya tahan, sikap, nilai dan budaya kita sendiri. 
  Oleh itu, sudah sampai masanya kita harus memberikan perhatian kepada 
usaha untuk memastikan supaya daya kepemimpinan pada semua peringkat 
masyarakat Melayu berkesan. Kita juga harus menerapkan nilai murni dan 
budaya kerja yang positif serta membentuk masyarakat yang tinggi 
penguasaan ilmunya serta mempunyai kemahiran terkini, aset ekonomi yang 
kukuh, produktif dan inovatif. 
  Di sinilah peranan YKSM untuk mengkaji, menganalisis dan membantu di 
dalam menangani isu dan cabaran orang Melayu ke arah mewujudkan masyarakat 
yang terus mampu berdaya saing pada peringkat global seperti yang 
disarankan oleh pucuk pimpinan negara. 
  SOALAN: Apakah visi YKSM? 
  DR SULAIMAN: Visi YKSM ialah membentuk bangsa Melayu supaya sentiasa 
mempunyai daya saing, bertamadun tinggi dan dihormati serta menjadi 
penggerak utama dalam pembangunan negara berbilang kaum. 
  SOALAN: Bagaimanakah cara YKSM melaksanakan gerak kerjanya? 
  DR SULAIMAN: YKSM akan menjalankan gerak kerjanya melalui tiga pusat 
kecemerlangannya sendiri iaitu: 
  * Pusat Sumber Kepemimpinan Melayu (Puskem); 
  * Pusat Ekonomi Melayu dan Globalisasi (Pemega); dan 
  * Pusat Rohani dan Nilai Melayu (Purnama). 
  Puskem akan memberi tumpuan kepada peningkatan daya kepemimpinan serta 
memajukan kualiti dan prestasi organisasi di dalam memenuhi keperluan dan 
aspirasi kelompok sasaran masing-masing sama ada di peringkat kawasan atau 
pun komuniti. 
  Pemega berperanan meningkatkan ekonomi masyarakat Melayu supaya 
setanding dengan masyarakat lain terutama dari segi penguasaan aset 
fizikal, kewangan dan juga harta intelek. 
  Purnama berperanan menampilkan imej masyarakat Melayu yang berilmu, 



menerap dan melaksanakan amalan sebenar Islam secara pragmatis, cara gaya 
hidup yang sihat dan berjiwa besar melalui muhasabah diri, pendidikan dan 
latihan. 
  SOALAN: Apakah usaha YKSM untuk menentukan gerak kerja yang 
dilaksanakannya berkesan kepada masyarakat Melayu? 
  DR SULAIMAN: YKSM bercadang untuk menggerakkan pendekatan supaya 
pemimpin dan seluruh anggota masyarakat dapat bekerjasama antara satu sama 
lain. Pendekatan ini mementingkan kepada sistem musyawarah dan perundingan 
tanpa mana-mana pihak terasa tertekan. Mereka boleh menyumbang idea dan 
tenaga bersama secara ikhlas. Apa yang perlu ialah penyatuan matlamat 
untuk membangunkan masyarakat Melayu supaya berdaya saing. 
  Orang Melayu telah lama menjiwai nilai gotong-royong. Semangat ini dan 
juga nilai yang lain seperti ingin berwibawa, beramanah, berjiwa besar, 
bermaruah, berilmu dan berbakti untuk memimpin adalah beberapa contoh yang 
boleh dipupuk sedikit demi sedikit. 
  YKSM juga bercadang menjalankan beberapa program yang berteraskan kepada 
pemajuan kapasiti kepemimpinan kawasan, pemurnian nilai budaya bermuafakat 
dan membina semangat daya saing serta semangat juang  individu dan 
kelompok. Di samping itu, aktiviti meningkatkan keupayaan kepemimpinan dan 
mempromosi nilai maju akan turut diadakan. 
  SOALAN: Nampaknya ruang lingkup kegiatan YKSM ini cukup luas. Mampukah 
YKSM melaksanakan semua aktiviti ini. Apa pula peranan Kerajaan dalam 
membantu YKSM untuk merealisasikan visinya? 
  DR SULAIMAN: Saya menganggap apa yang ingin dilakukan oleh YKSM adalah 
sebagai menyahut seruan Kerajaan untuk menjadikan masyarakat Melayu lebih 
maju. Peranan Kerajaan adalah sebagai rakan kongsi di dalam menyuburkan 
kembali semangat pembangunan dari peringkat akar umbi iaitu proses 
pembangunan dari bawah ke atas. 
  Inilah konsep yang diasaskan oleh Allahyarham Tun Abdul Razak Hussein, 
bekas Perdana Menteri Malaysia, melalui mekanisme pembangunan luar bandar 
mengikut sistem buku Rural Economic Development (RED book). Proses 
pembangunan yang dilaksanakan bermula di peringkat Jawatankuasa Kemajuan 
dan Keselamatan Kampung (JKKK) di peringkat kampung kepada daerah, negeri 
dan nasional. 
  SOALAN: Apakah Datuk sendiri optimis YKSM ini akan mencapai kejayaan? 
  DR SULAIMAN: Pada saya Malaysia sudah mempunyai asas yang kukuh untuk 
memulakan gerakan seperti yang dicadangkan oleh YKSM. 
  * Pertama masyarakat Melayu sudah mempunyai kesedaran untuk berdaya 
saing. 
  * Masyarakat Melayu kini mempunyai beberapa kekuatan dalaman. 
  * Keupayaan masyarakat Melayu untuk mengadaptasi budaya murni. 
  * Kepemimpinan orang Melayu adalah kukuh dan berwibawa. 
  Jika kita memilih untuk hidup mundur, berpaut pada nilai yang mengalah 
dan budaya yang penuh misteri kita akan kerugian. 
  SOALAN: Akhirnya apakah harapan Datuk kepada masyarakat Melayu? 
  DR SULAIMAN: Saya jangkakan masyarakat Melayu pada peringkat awalnya 
akan berhati-hati dan ada yang bersikap tunggu dan lihat. Tetapi pada 
jangka panjang mereka akan menghargai pendekatan ini dan muncul sebagai 
innovator. 
  Saya juga berharap pemimpin masyarakat Melayu akan memberi galakan 
sewajarnya dan tidak memandang serong visi murni ini untuk kelangsungan 
dan keperkasaan Melayu yang diidamkan untuk mengecap keadilan social di 
dalam negara berbilang kaum ini. 

